
Kirish. Oʻzbekistonda oliy taʼlim tizimini transformatsiya qilish masalasida davlatimiz 

rahbari oliy tizimning samaradorligi va ijtimoiy-iqtisodiy ahamiyatini oshirishga qaratilgan 

qator topshiriqlarni berib kelmoqda. “Iqtisodiyot shiddat bilan rivojlanayotgan bir paytda oliy 

taʼlim tizimi taraqqiyotning lokomotivi boʻlish oʻrniga, zamon bilan hamqadam boʻlmayotgani 

achinarlidir. Mehnat bozoridagi tarkibiy oʻzgarishlarga javob beradigan, yoshlarimizga kasb-

hunar oʻrgatadigan, ularda tadbirkorlik koʻnikmalarini shakllantiradigan tizim yoʻq desak, bu 

ham achchiq haqiqat”, – deydi davlatimiz rahbari[1]. Mustaqillikning ilk yillarida oliy taʼlim 

tizimida keskin oʻzgarishlar yuz bermadi va bu qoʻshni davlatlarga nisbatan ancha past 

natijalarni keltirib chiqardi. Oliy taʼlim tizimidagi bunday oʻzgarishlar natijasida esa sunʼiy 

ajiotaj, kadrlar yetishmasligi yoki salohiyati past kadrlarning koʻpayib ketishiga olib keldi. 

Adabiyotlar tahlili va metodlar. “Hozirgi vaqtda yoshlar eng nufuzli oliygohlarga 

kirish uchun intiladi, lekin oliy oʻquv yurtlari oʻrtasida bilimli va iqtidorli yoshlarni jalb qilish 

boʻyicha raqobat yoʻq. Shu sababli xususiy oliygohlarga ham zarur mutaxassislarni tayyorlash 

boʻyicha davlat buyurtmasi berish tizimi yoʻlga qo‘yiladi.»[2] deb taʼkidlagan edi davlatimiz 

rahbari, murojaatnomasida. Oliy taʼlim muassasalarining aksariyati oʻzini oʻzi 

moliyalashtirishga oʻtmagani, hanuzgacha davlat byudjetidan moliyalashtirilishi hamda 

xususiy oliy taʼlim muassasalari tarmogʻining mavjud emasligi taʼlim xizmati koʻrsatuvchilari 

oʻrtasida raqobatning yoʻqligiga sabab boʻlmoqda. Yuqoridagi bosh omillar Oʻzbekistonda oliy 

taʼlim transformatsiyasining zaruratini asoslab beradi. 

Jahon miqyosida oliy taʼlim tizimidagi transformatsiya va unga sabab boʻlgan omillarni 

ham koʻrsatib oʻtish mumkin: 

Birinchidan, taʼlim masalalari ekspertlarining fikricha, hozirgi taʼlim tizimi aynan zavod 

va fabrikalarga ishchilar yetkazib berish uchun oʻylab topilgan[3]. Hozirgi talablar esa 

boshqacha boʻlib asosan innovatsiyalar va servis xizmat koʻrsatishiga asoslangan. 

Ikkinchidan, hozirgi bosqichdagi oliy taʼlimning kuchi uning turfa xilligi va boshqalarga 

ham tushunarli boʻlganidadir. Masalan, har bir oliy taʼlim muassasasi buyurtmachi talabidan 

kelib chiqib oʻquv dasturlarini oʻzgartirmoqda va bu odatiy holga aylangan. 

Uchinchidan, hozirgi oʻzgarishlarning negizida axborotlashuv turibdi va uning taʼsiri 

taʼlimning barcha sohalarida yaqqol namoyon boʻlmoqda. Axborotlashuvning taʼlim 

imkoniyatlarini keskin kuchaytirib yuborgani va aholining katta qatlamlarini maʼlum bir 

maʼnoda “ziyoli” darajasiga koʻtarganini nazardan chetda qoldirmaslik kerak. Internetdagi 

ilmiy kontent universitet dasturlari asosida tayyorlanmagan boʻlsa ham universitet 

professorlari yoki talabalari tomonidan tayyorlangan va keng omma ixtiyoriga havol etilmoqda. 

Bu esa ijtimoiy ongning yuksalishiga ijobiy taʼsir koʻrsatmoqda. 

Toʻrtinchidan, oliy taʼlim transformatsiya sharoitida oliy taʼlim xizmatlari 

diversifikatsiyasi kuzatilmoqda. Nodavlat taʼlim shiddat bilan bozorga kirib keldi. Lekin, talab 

yuqoriligi sabab asossiz ravishda narxlarning oshib borishi kuzatilmoqda. Shuning uchun ham 

hozirgi sharoitda oliy taʼlim sifati va narxi eʼtibordan chetda qolmoqda. 

Beshinchidan, oliy taʼlimning yangi koʻrinishlari paydo boʻlmoqda. Misol uchun, 

Oʻzbekistonda “Najot taʼlim” kabi oliy taʼlim tizimida raqobat qiladigan, lekin akademik 

boʻlmagan taʼlim institutlari keng quloch yoymoqda. “Tahlillarimizga koʻra, akademik tizimda 

mavjud muammolar kichik oʻzgarishlar bilan hal qilinadigan arzimas masalalar emas. Mavjud 

universitetlar modeli uzoq yillar davomida oʻzini oqlab kelgan, ammo hozir bu holat 

kuzatilmaydi. Bizga mutlaqo yangi modeldagi fan va oliy taʼlim kerak.»[4] 

Eng qiziqarli tomoni yangi taʼlim modellari qisqa, nisbatan arzon va bitiriboq ish 

boshlashiga yordam beradigan modellardir. Bu kabi innovatsiyalar ommaviy emas. Asosan ota-

onalar farzandlarini maktabgacha taʼlimda tarbiyachi, boshlangʻich sinf oʻqituvchisi yoki ona tili 

domlasi boʻlishini xohlaydi. Bu kasblarda esa bir oʻringa bir necha bora koʻp kadrlar bor va bu 

qator muammolarni keltirib chiqaradi. Shu sababli ham oliy taʼlimning akademik boʻlmagan 

modellari rivojlanib boraveradi va diplomsiz mutaxassislar kelgusida mehnat bozorida 

ustunlik qilishi mumkin.  

Natijalar va muhokama. Oʻzbekiston Respublikasi Prezidenti Shavkat Mirziyoyev 2020 

yil 25 yanvar kuni Oliy Majlisga yoʻllagan Murojaatnomasida: “Oliy oʻquv yurtlariga bosqichma-

bosqich akademik va moliyaviy mustaqillik beriladi. Joriy yilda ularning 10 tasi oʻzini oʻzi 

moliyaviy taʼminlashga oʻtadi. Bundan tashqari, kamida 5 ta oliy taʼlim muassasasini konkurs 

asosida tanlab, nufuzli xorijiy oliy taʼlim dargohlari bilan hamkorlikda ularni transformatsiya 

qilishni boshlaymiz”[5] deya taʼkidlagan. Yangi Oʻzbekiston taraqqiyoti taʼlim tizimidagi 

oʻzgarishlarning muvaffaqiyati bilan uzviy ravishda kechadi. Jamiyat hayotidagi ijobiy 

oʻzgarishlarga taʼlim tizimidagi oʻzgarishlar asos boʻlib xizmat qilishi zarur. Shu nuqtai 

nazardan ham mamlakat oliy taʼlim tizimi, xususan, 5 ta oliy taʼlim muassasasi transformatsiya 

qilinishi belgilab olindi. Oʻzbekiston Respublikasi Prezidentining 2020 yil 2 martdagi PF-5953-

son “2017-2021 yillarda Oʻzbekiston Respublikasini rivojlantirishning beshta ustuvor 

yoʻnalishi boʻyicha Harakatlar Strategiyasini “Ilm, maʼrifat va raqamli iqtisodiyotni 

rivojlantirish yili”da amalga oshirishga oid davlat dasturi toʻgʻrisida”gi Farmoniga muvofiq oliy 

taʼlim muassasalarini nufuzli xorijiy oliy taʼlim dargohlari bilan hamkorlikda transformatsiya 

qilish belgilab olindi va bu boʻyicha qabul qilinadigan normativ-huquqiy hujjatda kamida 5 ta 

oliy taʼlim muassasasini konkurs asosida tanlab, nufuzli xorijiy oliy taʼlim dargohlari bilan 

hamkorlikda ularni transformatsiya qilishni boshlash va mazkur jarayonga davlat byudjeti 

mablagʻlari, shuningdek, xorijiy moliya institutlarining grantlarini jalb qilish nazarda tutildi[6]. 

2020 yilning boshida qabul qilingan davlat dasturida oliy taʼlim tizimi transformatsiya 

qilinishining belgilab qoʻyilishi sohani qisqa muddatda, har tomonlama oʻzgartirishning 

ijtimoiy zaruratini koʻrsatib qoʻydi. Shu bilan birga, transformatsiya jarayonini 5 OTMda milliy 

tajribani qoʻllagan holda, xorijiy oliygohlar bilan hamkorlikda amalga oshirish zarurligi 

belgilandi. 

Mazkur masala keyinchalik yanada chuqurlashtirilib, alohida holatlar eʼtiborga olingan 

holda, Oʻzbekiston Respublikasi Vazirlar Mahkamasi qarori asosida rivojlantirildi. Jumladan, 

hukumatning “Oliy taʼlim muassasalarini nufuzli xorijiy oliy taʼlim muassasalari bilan 

hamkorlikda transformatsiya qilish chora-tadbirlari toʻgʻrisida”gi qarori qabul qilinib, unda 

quyidagi masalalar ustuvor vazifa sifatida belgilab olindi: 

“Birinchidan, oliy taʼlim jarayonini raqamli formatga oʻtkazish, raqamli taʼlim 

texnologiyalarini keng joriy etish asosida bilimlar transferini taʼminlash, har bir taʼlim 

oluvchining shaxsiy xususiyatlarini inobatga olgan holda bilim, kompetensiya, koʻnikma va 

malakalarni shakllantirish uchun axborot tizimlarini joriy etish; 

Ikkinchidan, loyihaviy oʻqitish usullarini kengaytirish, jahon miqyosidagi yetakchi 

tashkilotlar bilan oʻzaro hamkorlikka asoslangan innovatsion taʼlim muhitini shakllantirish 

hamda innovasion tadqiqotlarni rivojlantirish va ishlanmalarni amaliyotga joriy etish; 

Uchinchidan, talabalarda tadbirkorlik koʻnikmalarini rivojlantirish, biznes loyihalarini 

qoʻllab-quvvatlash dasturlarini yaratish; 

Toʻrtinchidan, oliy taʼlim muassasasini hududdagi mahalliy jamoalarning taʼlim, ilm-fan 

va ijtimoiy-madaniy sohalarda rivojlanishini taʼminlaydigan markaz sifatida shakllantirish; 

Beshinchidan, hududning ijtimoiy-iqtisodiy muammolari va vazifalarini hal qilish 

borasida mahalliy ijro etuvchi hokimiyat organlari hamda jamoat tashkilotlari bilan strategik 

sheriklik munosabatlarini mustahkamlash va rivojlantirish.»[7] 

Yuqorida belgilab berilgan 5 ta yoʻnalishning har biriga batafsil toʻxtalib oʻtsak. Oliy 

taʼlimni raqamli formatga oʻtkazish bizning jamiyatga xos boʻlgan ilmiy darajali, fan va 

metodikaning zamonaviy tendensiyalarini mukammal egallagan kadrlarning yetishmovchiligi 

va moddiy-texnika bazasini shakllantirishdagi mavjud muammolarni qisman hal etadi. Raqamli 

format bir vaqtning oʻzida kuchli mahoratga ega professor-oʻqituvchi tomonidan anʼanaviy 

tarzda yuzlab emas, balki minglab talabalarga oʻquv mashgʻulotlarini olib borish imkoniyatini 

yaratadi. Shu bilan birga oʻquv binolari va talabalar turar joyi kabi muammolarni hal etishi 

mumkin. Raqamli format yuqoridagi natijalarga erishish uchun qimmatbaho uskunalar – 

serverlar, zamonaviy dasturiy taʼminot vositalari va kompyuterlarni talab etishini ham 

nazardan qochirmaslik kerak. 

Global oʻzgarishlar natijasida taraqqiyotning surʼatlari oʻzgarib bormoqda. Avvallari 

maʼlum bir oʻn yoki yuz yilliklar talab qilgan oʻzgarishlar endilikda qisqa muddatda sodir 

boʻlishini kuzatish mumkin. Axborotlashuv esa dunyo miqyosidagi ana shunday oʻzgarishlarni 

zudlik bilan tarqalishiga imkon berdi. Bu ikki omilning eng katta taʼsiri iqtisodiyotda namoyon 

boʻlsa, uning ortidan taʼlim tizimining oldiga ham ana surʼatlarga moslashish talabini 

qoʻymoqda.  

Dunyoning aksariyat mintaqalarida oliy taʼlim tizimi shiddat bilan transformatsiyaga 

uchramoqda. Ayniqsa, Yevropa Ittifoqi davlatlarida boshlangan oliy taʼlim 

transformatsiyasining unikal shakli – Bolonya jarayoni bu kabi oʻzgarishlarning ijobiy 

natijalarini yaqqol namoyon boʻlishiga olib keldi. Yevropaliklarning bu muvaffaqiyati boshqa 

mintaqalar, shu jumladan sobiq ittifoq, yanayam aniqroq aytadigan boʻlsak Markaziy Osiyo 

davlatlaridagi oʻzgarishlarga ham turtki berdi. Qozogʻiston va Qirgʻizistonda nisbatan ertaroq 

— 90-yillarning boshlaridan oliy taʼlimni Yevropa modellariga moslashtirishga intilishlar 

boshlandi va maʼlum bir darajadagi muvaffaqiyatga erishildi. Oʻzbekistonda esa 2016 yildan 

boshlangan siyosiy oʻzgarishlardan keyingiga oliy taʼlim transformatsiyasi boshlandi. Albatta, 

bunga qadar ham oliy taʼlim tizimida maʼlum bir oʻzgarishlar yuz bergan va u oʻzida 

modernizatsiyaning elementlarini aks ettirar edi. 

Shu sababli 2017 yildan boshlab Oʻzbekistonda Bolonya jarayoniga qoʻshilish yuzasidan 

amaliy ishlar boshlandi. Oʻzbekiston Respublikasi Prezidentining “Oʻzbekiston Respublikasini 

yanada rivojlantirish boʻyicha harakatlar strategiyasi toʻgʻrisida”gi Farmoni bilan milliy 

kadrlarning raqobatbardoshligi va umumjahon amaliyotiga asoslangan oliy taʼlim milliy 

tizimining sifati oshishiga, Bolonya jarayoni ishtirokchi-mamlakatlari diplomlarini oʻzaro tan 

olish, oʻqituvchi va talabalar bilan almashuv dasturlarini amalga oshirishga koʻmaklashuvchi 

1999 yil 19 iyundagi Bolonya deklaratsiyasiga qoʻshilish masalasini koʻrib chiqish masalasi 

ustuvor vazifa sifatida belgilandi.[8] 

Xulosa. Taʼlimni rivojlantirishning ushbu global modeliga oʻtishning zarurati qator 

omillar bilan bogʻliqdir. Maʼlumki, axborotlashuv sharoitida maʼlumot tarqalishi tezligi bir 

necha oʻn barobarga oshdi. Dunyoning turli mintaqalari va mamlakatlarida qoʻlga kiritilgan 

yutuqlar misli koʻrilmagan raqobatni vujudga keltirmoqda. Bunday murakkab sharoitda 

taʼlimni rivojlantirishning milliy modelini ishlab chiqish va uni amaliyotga tatbiq etish gʻoyat 

murakkab vazifadir. Chunki, taʼlim tizimining ajralmas komponentlari – taʼlim metodikasi, 

psixologiyasi va menejmenti sohasida juda katta yutuqlar qoʻlga kiritilgan. Ularni milliy 

darajada implementatsiya qilishning oʻzi maʼlum bir vaqt talab etib turganda, jahon taʼlim 

tizimiga mutlaqo oʻxshamagan munosabatlar turkumini yaratish yanada qiyin vazifalardan 

biridir. Shu nuqtai nazardan “Kadrlar tayyorlash milliy dasturi” doirasida qoʻlga kiritilgan 

yutuqlar va yoʻl qoʻyilgan kamchiliklar keyinchalik alohida taʼlil etilgani va qator oʻzgarishlarga 

uchragan eʼtiborga molik masalalardandir.  

“Milliy uygʻonishdan milliy yuksalish sari” gʻoyasi milliy birlikni va taraqqiyotni 

taʼminlashi zarur. Bu rivojlanish bosqichining generatori esa taʼlim, xususan, oliy taʼlim boʻlishi 

zarur. Bunda oliy taʼlimning hozirgi kunda ishlamay kelayotgan mexanizmlaridan voz kechish, 

yangi boshqaruv uslublari va metodikani joriy etish lozim. Aks holda qator salbiy holatlar kelib 

chiqishi mumkin boʻladi. 

Shu nuqtai nazardan ham 2021 yilning 24 fevral kuni Oʻzbekiston Respublikasi Oliy va 

oʻrta maxsus taʼlim vazirligi ochiq tanlov eʼlon qilib, xorijiy oliy taʼlim muassasalari bilan 

hamkorlikda transformatsiya qilishga daʼvogar OTMlarni ushbu tadbirda qatnashishga taklif 

etdi. [9] 

Tanlov shartlariga koʻra, professor-oʻqituvchilarning ilmiy faoliyati, oʻquv jarayoni sifati, 

xalqaro OTMlar bilan hamkorlik va oʻquv jarayonini raqamlashtirganlik holatlari oʻrganib 

chiqilishi belgilangan. Shu bilan birga daʼvogar OTMlar transformatsiya boʻyicha hamkor OTM 

bilan kelishuvga erishgan boʻlishi lozim. 

Ushbu pilot loyihaning muvaffaqiyatli amalga oshishi Oʻzbekistondagi barcha davlat 

OTMlarini kelgusida transformatsiya qilish uchun zamin hozirlaydi. 

